Xcarta San Pablo Huantu Pulh

Tzoknilh Timoteo

San Pablo tzdoknilh uma carta chatum kahuasa
huanti xuanican Timoteo; xtzi Timoteo judia y
xtlat griego xuanit. ApOstol San Pablo lakapasli
Timoteo nac xacachiquin Listra y huanilh para
xtascujputun; chuna titdalh acxni xla alh lichu-
huinan xlimaktiy xtachuhuin Cristo xlicalanca
ama pulataman y x1a luu chapaxuhuana xmak-
tayay nac xtascujut.

Masqui xlicana pi nac uma carta xman hua
Timoteo xlimakalhchuhuinimdcalh, xlicana pi
lhuhua lacudan tastacyahu huantu lichuhuinama
y calimacuaniy huak lakahuasan, xalihuaca
amakolh lakahuasan huanti taliscujmdnalh
xtachuhuin Dios.

Xahuachi nac uma carta lichuhuindn xlacata
pinitu titalitaakskahuiy ama tunuj talacapastacni
huantu talichuhuinan makapitzin aksaninanin
judios acxni xcalimakalhchuhuiniy huanti aya
xtalipahuanit Cristo pi para xlicana talaktaxtu-
putun nac xlacatin Dios nitldn xlihuatcan makapi-
tzin tahua huantu mat maxcajualindn, y hasta na
nitldn natatamakaxtoka cristianos porque uma
talacapastacni xala caquilhtamacu y malaktzan-
kenan. Umakodlh makalhtahuakenanin na xtama-
siyuy pi xman hua ‘natalaktaxtuy huanti camax-
quicanit aktum lanca tzek tacatzin o talacapas-
tacni. Pero San Pablo limakalhchuhuiniy Tim-
oteo xlacata pi nitu ticanajlay huantu talichu-
huinan tamakolh aksaninanin makalhtahuake-

nanin, pero liakastacyahuacan xlacata akstitum
calakachixcuhuilh Dios y na limakalhchuhui-
nican lacu lihuana naliscuja huantu macuentaj-
licanit xtascujut; huaniy xlacata pi “juerza catla-
huanilh laqui natayaniy y nitu namakatlajay lata
lipahuan Cristo.”

1 Aquit Pablo xapdstol Jesucristo huanti clichu-
huinan xtachuhuin, porque hua Dios ti quinca-
lakmaxtuydn chuna limapeksinanit xahua Jesu-
cristo huanti xpalacata tlan likalhkalhimanahu
huantu quincamalacnunicanitan. 2 Luu cana lipa-
XUhu ctzokniman eé carta huix Timoteo huanti cli-
maxtuyan quinkahuasa porque caj qulmpalacata
masqui na lipahuana Cristo; clacasquin pi Quin-
tlaticdn Dios xahua Quimpuchinacan Jesucristo
casiculanatlahuan y camaxquin huantu lipaxuhu
latdmat.

Pablo calichuhuinan huanti caj taak-
skahuimindn
3 Huix catziya lacu climakalhchuhuinin acxni
calh nac xapulataman Macedonia, cuanin: “Anta
catamakxtekti nac xacachiquin Efeso y cacali-
mapeksi tamakolh makapitzin lacchixcuhuin pi
niaj catalimakalhchuhuinilh cristianos huantu
caj xtalacapastacnicanlacchixcuhuin y nj hud xta-
lul6ktat Dios. 4 Na cacahuani pi nipara catacanaj-
lalh cuentos hua lata calichuhuinancan lacu tali-
latdmalh amakolh lakkolutzinni huanti xlitalaka-
pasnican. Xlicana pi xlihuak tama nitucu quin-
calimacuaniyan o para naquincamaktayayan nac

quintacanajlatcan lata nalakapasahu huantu xta-
luloktat Dios, huata caj antd limalacatzuquican
tasitzi y nitu limacuan.”

5> Hud xpalacata aquit chund climapeksin
porque clacasquin pi huantu akstitum
calapaxquihu cumu la camininiy huanti tlan
tacatziy nac xnacujcan, akstitum talilacpuhuan
xtalacapastacnicdn xahua xlicana talipahuan
Cristo. 6 Porque hui huanti niaj hua
takaxmatputin o talimakalhchuhuiniputiun
huantu lacuan tachuhuin huata caj xmanhua
talakatiy talichuhuindn huantu nitu limacudn.
7 Luu lactalipahu camaklhcatzicdn y talitaxtuy
huanti atzind tlan lihuana talichuhuindan
xlimapeksin Dios, masqui tamaluloka huantu
talichuhuinan pero ni luu tacatziy para xlicana
chund quitaxtuy.

8 Tama xlimapeksin Dios luu tlan huantu
xtascujut pero tlak tlan naquincalimacuaniyan
para xlicana akataksdhu tudcu xpalacata luu
limastacanit. 9 Porque quilicatzitcan pi
nipara aktum limapeksin hud limastacan
laqui akatiyuj natalilay huanti akstitum
talamanalh sinoque hua limastacan laqui
nacamacatziniy nacalihuaniy lata lacu
nacamapatinicdn  xlihuak huanti lixcajnit
talamdnalh, xtlahuananin talakalhin, huanti
caj xman takalhakaxmatmakdn Dios xahua
huanti talikalhkamandn huanti talipahudn,
nachuna amakolh huanti tamakniy para xtzican
xahua xtlatcdn, nachund xlihuak makninanin.
10 Nachund huanti talakatiy taxakatliy atunuj
lacpuscatnin masqui hui xpuscatcan, y xlihuak

huanti taxakatliy lacchixcuhuin cumu la
chatum puscat. Nachund huanti tzek takalhan
makapitzin cristianos huanti camascujumacalh
cumu la tachin y tzek tastaparay, nachuna
xlihuak huanti xaaksaninanin, nachuna
huanti talitayay pi natamakantaxtiy huantu
tamalacnuy y ni tamakantaxtiy; hud amakolh
huanti ni tamatlantiy huata tamalaksputuputuin
xlihuak huantu xatlan xtalacapastacni
Dios. 11 Hud umda xatldn xtalacapastacni
Dios huantu quilimakantaxtitcdn antd tancs
tatzoktahuilanit nac xasasti Xtamacatzinin
huantu quincamaxquiyan laktaxtut, y na
hua huantu aquit quilimapeksinit Dios
nacliakchuhuinan.

Pablo paxcatcatziniy Dios caj xpalacata
lakalhamanit

12 Aquit cpaxcatcatziniy Quimpuchinacén Jesu-
cristo porque hua quimaxquinit litlihueke laqui
huantu akstitum nacliscuja porque xla chuna qui-
lipulhcanit; 13 masqui xlicana pi xapulh aquit
luu lipecua lata xaclikalhpalachuhuinan xlihuak
huantu xla xtlahuay, xaccaputzastalay huanti
aya xtalipahuanit ylhuhua huantu clilacataquilh.
Pero Dios snun quilakalhdmalh, xlihuak quinta-
lakalhin quintapatilh porque xacaktzankatayanit
y acxni chund xaclama ni xaclipahuan, masqui
lhuhua huantu clilacataquilh ni xaccatziy huantu
xactlahuama. 14 Pero Quimpuchinacdn quila-
kalhdmalh masqui ni tzind xquimininiy chuna
natlahuay, quisiculanatldhualh y quiméaxquilh
xtapaxquit xahua tacandjlat laqui naclipahuan

huantu lanchu kalhiyahu xlihuak huanti lipahua-
nahu Cristo Jesus.

15Xlihuak aquinin quincamininiydn nacanajla-
yahu huantu ccahuaniman xlacata pi Cristo Jesus
quilachi nac caquilhtamacu laqui nacalakmaxtuy
xlihuak maklakalhinanin, y aquit tlan lacan cta-
huilay lanca maklakalhind huanti aya lakmax-
tucanit. 16 Hua xpalacata Dios quililakalhdmalh
masqui xlicana pi aquit lanca maklakalhina laqui
chund namasiyuy Jesucristo nac quilatamat hasta
nicu tlan napaxuhuanapatiniy xlihuak huantu
tlahuay chatum nitlan cristiano cumu la aquit,
y aquit quilimaxtulh cumu la aktum liucxilh-
tiyan laqui xamakapitzin natacatziy pi masqui
catihua maklakalhinad na chuna nalakalhaman
cumu la quilakalhdmalh laqui nalipahuan y naka-
lhiy amad lipaxuhulatdmat huantu necxnicu nalak-
sputa. 17 Quintlatican Dios hud tamd rey huanti
canecxnicahud namapeksinan y ldmaj nahudn,
huanti necxni tasiyuy lacu luu xkasat porque
caj xmanhud sacstu lama xastacnd Dios, jhua
canecxnicahud calakachixcuhuihu y capaxcatca-
tzinithu xtalakalhamanin canecxnicahua quilhta-
macu! Chunad calalh, amén.

18 Timoteo, aquit cpaxquiydn cumu la
quinkahuasa, hud xpalacata climakalhchu-
huiniyan pi cakalhi litlihueke laqui huix
lipaxihu natayaniya, pero huantu akstitum
calipdhuanti huanti lacscujnipat y lacatancs
cacatzi huantu tlahuapat, chund cumu Ila
aya titalichuhuinanchdn makapitzin nataldn
acxni xtaucxilhlacachamanalh huantu Dios
xlaclhcahuilinit milacata. 19 Hua chuna

clihuaniydn porque lhuhua huanti ni luu
lihuana <xtacatziy huantu xtatlahuamanalh,
hua xpalacata talilaclatayalh nac xtacanajlatcan.
20 Chuna caakspulanit Himeneo xahua Alejandro
huanti aquit aya ccamacamastanit nac xlacatin
akskahuini laqui natalicatziy y niaj necxnicu
calahud natalikalhchuhuindn y niaj necxnicu
natalacataquiy nalikalhkamanan Dios.

2

Xlacasquinca pi xlihuak cristianos catakalh-
tahuakanilh Dios

1 Aquit ccalimaakatzankeydn xlacata pi
macxtum cakalhtahuakanitit Dios, camaksquintit
xlacata huantu tamaclacasquimanalh cristianos,
calimakatzankétit pi  cacalakméaxtulh vy
capaxcatcatzinitit caj xpalacata xtalakalhamanin
huantu cakalhiniy xlihuak cristianos huanti
tahuilanalh nac xlicalanca caquilhtamacu.
2 Xlacasquinca pi  nakalhtahuakaniydhu
Dios xpalacatacdn gobernadores y xlihuak
mapeksinanin laqui huantu akstitum catahuililh
xlimapeksincan laqui akatziyanca nalatamayahu
nac quincachiquincdn y huantu lipaxuhu nala-
kachixcuhuiydhu Dios y niti caquinticalihuanin
para nitlan huantu tlahuamandhu. 3 Xlicana pi
chund quililatamatcan porque chuna lakatiy Dios
Quimaakaputaxtinacdn, 4 xahuachi x1a lacasquin
pixlihuak cristianos catalakmaxtulh xlistacnican,
catalipahualh laqui chund lihuana natalakapasa
xtaluldktat. > Porque ni chalhuhua anan Dios
caj xman chatum, y na caj chatum chixcu

huanti tlan nacalichan xlihuak cristianos nac
xlacatin Quintlatican, tama chixcu hud Jesucristo.
6 Porque hud Jesucristo tamacamdstalh nac
calinin laqui chund naxokonun xpalacatacan
xtalakalhincan xlihuak cristianos y chuna
tlan nakalhiydhu laktaxtut, chuna cumu la
Dios timacatzininalh nakantaxtuy acxni aya
xlakchama quilhtamacu. 7 Aquit quililacsaccanit
naclitaxtuy xapostol, xlacscujni huanti lacaxtum
naclichuhuinan xtachuhuin, y quilimapeksicanit
pi naccalimakalhchuhuiniy xlihuak cristianos
huanti ni judios lacu natalipahuan Cristo
porque hud xtaluldktat Dios. Xlihuak uma
huantu ccahuanimdn hua xtaluléktat nitu
ccaakskahuiman.

8 Aquit clacasquin pi xlihuak cristianos latacha
nicu y ankalhind catakalhtahuakanilh Dios, y
acxni natachexa xmacancan y natalaklacan Dios
huantu akstitum catahuililh xnacujcan niti catasi-
tzinilh y niti catatalahuaniputulh. 9 Xahuachi cca-
huaniyan xlacata pi lacchajan huantu lacatitum
y ni cata catatlahudalelh xlacata xlitacaxtaycan,
huantu tlan tasiyuy catalilhakanalh, pero ni cata
catalilacataquinalh chuna lata taxquituacandn,
ni cata lipecua lata catamasiyulh, xahuachi ni
lantucu catalitacaxtayalh oro osuchi huantu luu
xtapalh tumin xlitacaxtaycdn. 10 Huata luu
xmanhud camininiy pi catamasiyulh lacuan xtas-
cujutcan chuna la camininiy tatlahuay amakolh
lacchajan huanti luu maktum talipahudan y tama-
camaxquinit xlatamatcdn Dios. 11 Acxni lichu-
huinamadcalh xtachuhuin Dios, chatum puscat caj
xman cacs cakdaxmatli huantu lichuhuinamacalh

y nitu tikalhpektanunun. 12 Xahuachi ni cmat-
lantiy xlacata pi chatum puscat natzucuy cama-
kalhchuhuiniy cristianos nac pusiculan, y nipara
hua cacamapeksiputulh lacchixcuhuin, huata caj
Xman mininiy pi cacs catdhui. 13 Porque xamakan
quilhtamacu Dios pulh hud tlahuanit chatum
chixcu Adan, y acalistdn tldhualh ama xapulh
puscat Eva. 14 Xahuachi calacapastactit pi ni hua
Adan akskahuinit akskahuini sinoque hud Eva,
y acalistdn chu matldhuilh talakalhin. 15 Pero
chatum puscat tlan nalakmaxtuy xlistacni para
huantu akstitum nacamakastaca xcamanan, para
huantu lacatitum nacapaxquiy latacha ticuya cris-
tianos, y huantu akstitum nalipahuan Quimpuchi-
nacan.
3

Ldcu camininiy  xlilatamatcdn huanti
taakchuhuinaniy cristianos

1Xlihuak huantu ccahuaniman hua xtaluldktat,
y luu milicatzitcan pi para chatum chixca
lakpuhualacan xlacata pi xcaliscujli xtacristianos
y xXcaakchuhuinanilh nac pusiculan, xlicana pi
lanca tascyjut huantu tlahuaputun. 2 Xlicana pi
huanti lakatayay eé tascujut litaxtuy xapuxcu
huanti talipahuan Cristo, hua xpalacata
ccalihuaniyan pi huantu akstitum xlilatamatcdn,
nitu titlahuay huantu limaxana, caj Xman
chatum xlikalhit xpuscat, xlihuak huantu tlahuay
lihuana calacapdstacli laqui nakalhiy licdcnit,
xlihuak huanti nalakapaxialhnan lipaxuhu
camakamaklhtinalh nac xchic, xahuachi xlikalhit
liskalala laqui tlan nacamakalhchuhuiniy

xamakapitzin cristianos. 3 Ni mininiy xakotni
nahudn, na nipara amigoj cacatalalh huanti
talakatiy tatatlancanitakchokoy, huata mininiy
pi huantu tlan xlikalhit xtapuhudn, ni caj
xmanhud calacputzatakchdékolh lacu nakalhiy
lhuhua tumin. 4 Xahuachi xlicatzit lacu akstitum
namapeksindn nac xchic, y xlimasiyunit
xcamandn lacu natakalhakaxmatninan acxni
tucu calimapeksican y lacu akstitum natalatamay.
5 Porque para chatum chixci huanti litaxtuy
akchuhuind huanti capuxcuniy cristianos nac
pusiculan pero para ni catziy lacu namapeksinan
nac xchic, ¢pi lihuaca chu atzinu tlan
nacamapeksiy huanti talipahuan Cristo? ¢ Para
ticulitaxtuputin xapuxcu nac aktum pusiculan, ni
hua cmatlantiy huanti acu ninaj makas lipahuanit
Quimpuchinacan porque xamaktum luu talipahu
namaklhcatzicdn y sacstu natamokostayay
chund cumu laktzankatayalh akskahuini.
7 Xahuachi huantu akstitum xlilatamatcan
y huantu tlan catldhualh nac xlacatincan
huanti ni talipahuan Quimpuchinacan laqui
niti calahud naaktlakaxakatlly y na nipara
chund catimaxquilh quilhtamaca akskahuini
namamokosiyahuay:.

Ldcu xlilatamatcdn huanti calimaxtucanit did-
conos
8 Nachunalitim luu akstitum xlilatamatcan
tamakolh huanti calimaxtucanit didcanos
xmaktayanacdn akchuhuinanin, xlihuak huantu
tahuan catamakantaxtilh, ni camininiy xakotnin
natahuan, na nipara xmanhua akatiyuj catalilalh
lacu natakalhiy lhuhua tumin. 9 Huata camininiy

pi akstitum catahuililh xtalacapastacnicdn,
y caj xmanhua catalilatdmalh xtaluloktat
Cristo huantu aquinin lipahuandhu, porque
hua quincamacatzininitan. 10 Tamakolh
huanti tascujputin cumu la didcono huanti
natamaktayay nac xlitascujutcan akchuhuinanin,
huixinin pulh calalitakalhchuhuinantit,
para ucxilhatit pi nitu sakaliy y tlan
natamakantaxtiy xtascujutcdn, y para na
acxtum nalicatziyatit entonces catascujli cumu
la didconos. 11 Nachunda tamakolh lacchajan
huanti xmahuinacdn didconos, camininiy
pi huantu akstitum xlilatamatcan, huantu
akstitum catakalhchuhuinalh, ni camininiy
caj Xxman tunuj tunu natahuan, xahuachi
ni xliaksaninatcdn, huata camininiy pi luu
laccacsuan natahudn. 12 Chatum didcono caj
xman chatum xlikalhit xpuscat, xahuachi
xlicatzit lacu nahuiliy xlimapekin nac xchic, y lacu
akstitum nacamapeksiy y nacamakalhchuhuiniy
xcamanan. 13 Porque chatum didcono huanti
tancs makantaxtiy xtascyjut huantu lakchan
xlitldhuat, xamakapitzin cristianos taucxilha
y talipahu talimaxtuy, y chuna xla tlan nitu
nalimaxanan acxni nalichuhuindn xtacanajlat
y lacu lipahuan Quimpuchinacéan Cristo Jesus.

Pablo lacpuhudn pi nalakan Timoteo
14 Timoteo, aquit clacpuhuén pi nipara makas
quilhtamacu naclakanachan laqui nakalhchuhui-
nandhu, pero juerza ctzoknimdn eé carta, 15 chica
para xamaktum huinta naclimakapalay y nipara
cactianchd y cumu ctzoknunimdn aya catziya lacu

mininiyadn nalatapaya nac xlakstipancan huanti
aya talipahuan Dios, porque xlihuak huanti lipa-
huandhu, xcamanan quincalimaxtuyan y quinca-
limaxtuyan cumu la xpusiculan ama lanca tali-
pahu Dios huanti lama xastacnad, y aquinin huanti
kalhiydhu tancs xtalacapastacni laqui nacanajla-
yahu y xlicalanca namaakpuntumiydhu xtachu-
huin. 16 Xlicana pi lanca xlacatzticut xahua xtala-
capastacni Dios lata x14 laclhcahuilinit naquinca-
lakmaxtuydan y lata nalipahuandhu. Chuna cumu
la tatzoknit nac likalhtahuaka:

Ama quimaakaputaxtinacan Cristo quilaca-
chinchinaccaquilhtamacu cumula catihua
chixcu,

Espiritu Santo maluloknit pi xlicana kalhiy lanca
litlihueke hua xpalacata litayanilh,

xlihuak angeles xalac akapun taucxilhnit.

Lacaxtum nac xlicalanca caquilhtamacu liakchu-
huindncalh xtachuhuin,

y lhuhua cristianos xalac caquilhtamacu talipa-
hualh,

y acxni chalh nac akapun lipaxiuhu makamaklhti-
nancancha.

4

Namin quilhtamacu lhuhua cristianos niaj cati-
talipahualh Quimpuchinacan

1 Xespiritu Dios lacatancs quimacatzininit pi
acxni aya talacatzuhuimaj nahuan quilhtamacu
acxni namimparay Jesucristo, lhuhua cristianos
huanti aya xtalipahudn huata caj natalakmakan
y niaj catitalipdhualh Quimpuchinacan, huata

hua natalipahuan amakolh lacchixcuhuin aksa-
ninanin huanti tamasiyutlahuan nahuan xtalaca-
pastacni akskahuini. 2 Huata hud natakalhakax-
mata y natacanajlaniy amakolh aksaninanin lac-
chixcuhuin huanti talitaxtuy cumu lampara luu
lacuan cristianos masqui xlicana pi aya calactla-
huayahuanit nahuan ama xalixcdjnit xtalacapas-
tacnican huantu natakalhiy. 3 Xlihuak tamakolh
huanti chund talamanalh nahuan hasta natali-
huan xlacata pi niaj catatamakaxtokli, xahuachi
natalihuan xlacata pi pulaclhuhua tahud niaj
calihuayancalh masqui Dios chuna catlahuanit
laqui ama tahud natalihuayan xlihuak xcamanan
huanti talipahuan y talakapasnit xtaluloktat, y
xlihuak huanti natalihuayan chuna natalipaxcat-
catziniy Dios. 4 Porque xlihuak huantu Dios
tlahuanit huak tlan, y nipara pulactum quinca-
mininiydn nalakmakanahu porque para huantu
xla tlahuanit aquinin lihuayanahu chuna lipax-
catcatziniyahu Dios. 5 Porque hua xtachuhuin
Dios huantu aquinin likalhtahuakaydhu xahua
quioracioncan huantu liquilhchaniydhu Dios hua
casiculanatlahuay xlihuak quintahuajcan huantu
aquinin lihuayandhu.

Pablo huaniy pi akstitum calatamalh Timoteo
cumu la lacasquin Cristo

6 Para huix tancs nacalimakalhchuhuiniya
natalan huanti talipahuan Cristo umda lacuan
tastacyahu huantu cuanimdan, vy akstitum
nalilatapaya tamd mintacandjlat, xlicana pi
nalitaxtuya chatum tlan xlacscujni Jesucristo.

7 Huix ni cakaxpatti y ni cacanajla ama
cuento huantu caj talacsacxtunit cristianos,
porque lhuhua huantu talichuhuindn vy
tamakacanajlanamputun, caj tachuin huata
caj xman hud calitaakatzanke lacu atzinu
namastacaya mintalacapastacni xahua lacu
xman hud nalipahuana Dios. 8 Masqui xlicana
pi amakolh huanti tatlahuay lhuhua ejercicios
laqui tlihueke natakalhiy xmacnican y laqui
natamastacay xcuxmuncdn, juerza huintu
calimacuaniy, pero xalihuaca amakolh cristianos
huanti  talaktzaksay tlihueke natakalhiy
xtacanajlatcan y tamastacay xtalacapastacnican
ankalhina cahualimacuaniy nac xlatamat, porque
lhuhua huantu akataksa y na catziy huantu
acalistdn amaj makamaklhtinan nac akapun.
9 Xlihuak uma tachuhuin huantu ccahuaniman
hua xtaluldktat nitu ccaakskahuiman, y camininiy
pi xlihuak cristianos natacanajlay. 10 Hua
Xpalacata aquinin juerza clitlahuanimanahu
cliscujmandhu masqui quincalisitzinicanan vy
quincamapatinicandn, porque aquinin maktum
tu cmacamaxquinitdhu quilatamatcdn tama
talipahu Dios huanti lama xastacnda huanti
calakmaxtuputun xlihuak cristianos, pero
xmanhud tlan nacalakmaxtuy amakolh huanti
natalipahudn.

11 Hud umd tastacyahu huantu lanchu
cuanimdn, hua luu milimasiyut y cacali-
mapeksi cristianos xlacata pi chund tancs
catamakantaxtilh. 12 Luu cuentaj catlahua
nitu titlahuaya huantu limaxana laqui niticu
nalakmakandn masqui cajcu kahuasa huix, huata

luu akstitum calatapa laqui nataucxilhtiyayan
xamakapitzin canajlanin pi huantu lacatitum
kalhchuhuinana, ya tapaxuhudn paxquinana y
luu akstitum lipina milatdmat, chu lipahuana
Quimpuchinacan. 13 Lihudn nia canacha
climapeksiyan pi ni titlakuana, ankalhina acxni
putum tatamacxtumiy cristianos nac pusiculan
cacalikalhtahuakani xtachuhuin Dios, huix
cacamaakpuhuantiyani laqui  natalipahuan
Cristo y luu tancs cacamakalhchuhuini.
14 Xlihuak ama xtalacapastacni xahua
xlitlihueke Dios huantu xld& timaxquin
acxni amakolh  lakkolutzinni canajlanin
taliacchipan xmacancan, takalhtahuakanilh
Dios mimpalacata vy titalichuhuinalh ama
mintascyjut huantu xpimpat tlahuaya porque
hud Dios chund camalacpuhudnilh, 15 xlicana
pi ni caj chunatd calaclakolh nac milatamat,
huata camascuju, laqui chund stalanca
nataucxilha xlihuak cristianos pi xlicana
malihuaquipat mintalacapastacni xahua
miliskalala. 16 Xlicana cuaniydn, luu cuentaj
catlahua lacu tancs nalatapaya, nachuna
huantu calimakalhchuhuiniya xamakapitzin
cristianos y tancs camakantaxti; para huix
lihuana namakantaxtiya huantu aya cuaninitan
xlicana pi tlan nalakmaxtuya milistacni y
na lacxtum nacatalaktaxtuya xlihuak huanti
camakalhchuhuinipat.

S

Lacu xlilatamat Timoteo nac xlakstipancan

canajlanin

1 Huix ni caj calacaquilhni chatum kolutzin
huata lipaxuhu camakalhchuhuini calipulhca
cumu ladmpara mintlat, nachunad lakahuasan
huix cacapaxqui y cacalipulhca cumu lampara
minatalan. 2 Nachund lactzicdn paxuhuana
cacatakalhchuhuinanti cumu lampara mintzi
cacalipulhca, nachund lactzumajan cacalimaxtu
cumu lampara minatalan, y huantu akstitum y
lacatitum cacatakalhchuhuinanti.

3 Amakolh lacchajan huanti canimakancanit
y niti caananiy huanti nacamaktayay, pus huix
cacamaktaya. 4 Pero para chatum punind tahui-
ldnalh xcamanan osuchi xnatanatni, huatunin
camininiy natacatziy lacu xlimaktayatcan xlita-
lakapasnican, xlipaxquitcan xtlatcan porque hua
uma tapaxquit huantu lakatiy Dios. > Para chatum
punind luu xlicana ni kalhiy ticu namaktayay,
pus luu camininiydn namaktayayatit para ak-
stitum lipahudn Dios pi xla namaktayay y anka-
lhind kalhtahuakanima. ¢ Pero ni camaktaya ama
punind huanti caj xman chuna lakahuitipulay,
huata camacatzini pi acxni chund lilama Dios
lipulhcay cumu la aya ninit masqui lama xas-
tacna. 7 Xlihuak uma huantu cuanimdn chuna
cacalimapeksi catamakantaxtilh laqui niti naca-
lihuaniy para tucu ni tamakantaxtinit acalistan.
8 Porque ama cristiano huanti ni camaktayay xli-
talakapasniy ni caaklihudn, xalihuaca huanti lac-
xtum catalatanuma nac xchic, ni mininiy nahuan
pi lipahudn Dios porque maktum pi lakmakanit
xlimapeksin, pus atzinu lixcdjnit xtapuhudn qui-
taxtuy ni xachuné amakolh huanti ni talipahuan.

9 Amakolh puhuaninanin lacchajan huanti
xlicana nacataputlekeyatit nac xlakstipancan
huanti nacamaktayayatit xlikalhit lihuacay
tutumpuxam cata y huanti caj xman chatum
tikalhinit xtakolu. 10 Amakolh puninanin
huanti cacatzinicdn pi xlicana tatitlahuanit
lacuan tascujut, para camakastacnit xcamandan
lata xmininiy xlitlahuat, para paxuhuana
catalaktuncuhuinit nac xchic xlihuak
huanti makat xtaminitanchd, para lipaxudhu
camaktayanit xlihuak huanti talipahuan Cristo,
xahuachi para acxni xkalhiy tu xmaclacasquin
camaktayanit huanti tapatinamanalh cristianos,
para titlahuanit litlan acxni tlan entonces xlicana
hua na mininiy pi namaktayayatit.

11 Pero amakolh puninanin huanti ninaj luu
talén cata ni cacalitayanitit luu namaktayayatit
porque cumu lactzumajancu acxni tamaklhca-
tziy pitamakapaxuhuaputiun xmacnican entonces
niaj taliscujputun Cristo porque tatamakaxtok-
putumparay, 12 y maklakalhinanin taquitaxtuy
porque ni tamakantaxtly huantu xtalitayanit.
13 Xahuachi cumu para nitu xlitlahuatcan nac
xchiccan lacatum lacatum tadn nac chiqui tapa-
xialhnan y luu xalaclhquititni tahudn, ni caj
xman xalaclhquititni sinoque hasta xaaksani-
nanin taquitaxtuy, caj xman taucxilhtakchokoy
huantu lama y talichuhuinan hasta huantu ni
xlihuanatcan. 14 Hud xpalacata aquit clacasquin
pi tamakolh puninanin huanti lactzumajancu
mejor catatamakaxtokli, catakalhilh xcamancany
catamaktakalhli xchiccan laqui xlihuak amakolh
huanti ni quincaucxilhputunan huanti lipahua-

ndhu Cristo nitu calahua naquincalichuhuinan-
candn. 15 Hud chund clihuan porque makapitzin
puninanin taaktzankatayanitta y huata hua tali-
pahudn xtalacapastacni akskahuini.

16 Para ticuya cristiano huanti xlicana lipa-
huan Cristo hui nac xchic xlitalakapasni huanti
punind, entonces mininiy pi hua camaktdyalh
y caliscujli y ni camadstalh talacasquin natamak-
tayay xamakapitzin cristianos huanti talipahuan
Cristo, laqui chuna huixinin tlan nacamaktaya-
yatit amakolh puninanin huanti xlicana ni taka-
lhiy huanti nacamaktayay.

Cacacacninanicalh  amakolh  lakkolutzinni
huanti talichuhuindn xtachuhuin Dios

17 Xahuachi amakolh lakkolutzinni huanti
tapuxcunit nac xlakstipancan huanti talipahuan
Cristo, xlacdn luu camininiy pi cacapaxquicalh
caj xpalacata xtascujutcan huantu tatlahuay, pero
tlak lihuaca xlicacninanitcdn amakolh huanti
tamasiyuy y taliakchuhuindn xtachuhuin Dios.
18 Porque nac likalhtahuaka chiné tatzoknit:
“Ni camakankanu bozal tamda mintakalhin
huantu mascujupat malacpajdpat mintrigo huata
camaxquilh quilhtamacu cahudyalh.” Y lacatum
chiné huamparay: “Chatum tasacua huanti
scujma juerza lakchan namaskahuican.”

19 Para chatum kolutzin huanti capuxcuninit
amakolh cristianos huanti talipahudan Cristo para
hui tu naliyahuacan pi tlahuanit talakalhin, huix
ni cacanajla solamente para natamaluloka chatiy

o kalhatutu testigos pi xlicana tlahuanit tala-
kalhin. 20 Pero para ticuya cristiano namalu-
loknican pi xlicana tlahuanit talakalhin masqui
xla aya catziy pi niaj xlitldhuat, pus nac xlaca-
tincan xlihuak huanti talipahuan Cristo huix cali-
huani huantu nitlan tlahuama laqui natakaxmata
xamakapitzin y chuna natlahuay talakalhin.

21 Aquit climapeksiydn nac xtacuhuini Dios,
nacxtacuhuini Quimpuchinacan Jesucristo xahua
amakolh angeles huanti calacsaccanit, pi huantu
akstitum camakantaxti uma tastacyahu huantu
cuaniman; ni hua caucxilhlacachipi para ticu luu
talipahu o huanti nitucu xkasat, huata ni cat-
lahua mincuenta para ticu chuna lama calihuani.
22 Acxni para ticu lacsacputuna huanti nacama-
kalhchuhuiniy cristianos, luu cuentaj catlahua
xahuachi lihuana milicatzit para mininiy nalaka-
tayay tama tascujut, pero ni caj huatiyd pi tuncan
caliacchipa mimacdan laqui namaklhtinan xlitli-
hueke Espiritu Santo, porque xamaktum para
namatlahuiyan talakalhin y talicatziya nahudn;
pus necxnicu catlahua huantu nitlan.

23 Timoteo, cumu huix ankalhinad patatatlaya,
necxnicd luu calikotnunti caj xlakstu chuchut,
huata na cahuatilha actzu xatlihueke vino huantu
litlahuacanit xchuchut uva.

24 Lihuana calacapastacti umd pi lhuhua
huantu tatlahuay xtalakalhincan cristianos makat
tuncan tasiyuy masqui niti camalacapuma, pero
tahuilanampd makapitzin huanti tatlahuanit
lanca xtalakalhincan pero niti nacatziy hasta
acalistdn nac xlacatin Dios. 25 Pus nachuna
quitaxtuy lhuhua huanti tatlahuay lacuan

tascujut y tuncan stalanca tasiyuy huantu
xlitldn tatlahuamdnalh, pero na lhuhua huanti
tatitlahuanit tlak lacuadn tascujut y niti catziy
porque ni tasiyuy, pero aquit tancs ccahuaniyan
pi ni chunatiya tzek catitahui sinoque masqui
acalistan pero juerza nacatzican nac xlacatin
Dios.

6

Ldcu camininiy natakalhakaxmatnindn
tasacudn

1 Xlihuak amakolh tasacuan  huanti
talipahuan Cristo pero catamahuacanit vy
caj chunatd camascujumacalh, lipaxthu
catakalhakaxmatninalh huantu calimapeksicany
catacacninanilh xpuchinacan, laqui niti calahua
nalikalhchuhuindn xtachuhuin Dios xahua
huantu masiyumandhu. 2 Y para makapitzin
tasacua, xpatroncdn huanti catamahuacanit
na talipahuan Cristo, pus huantu lipaxuhu
catascyjnilh 'y huak catakalhakdxmatli vy
catarrespetartldhualh porque na xtacanajlanican
y acxtum linatalan talitaxtuy. Xlacan camininiy
chapaxuhuana catascujniln porque huanti
taliscujmdnalh na lipahudn Cristo y huak
linatalan huanti xlalipaxquitcéan.

Makapitzin talichuhuinan tunuj talacapastacni
Hud uma talacapastacni cacamasiyuni vy
cacalimakalhchuhuini cristianos. 3 Para ticu
masiyuy y lichuhuindn tunuj talacapastacni
huantu ni tatalacastuca xtaluldktat Cristo na
nipara huantu aquinin masiyuydhu, 4 tama

chixcunixlicana akataksa huata cajlacataquindn,
hasta limaxtunit cumu ladmpara xtajatat porque
xman lakatiy lichuhuindn y liaklhuhuatnan
ama tachuhuin huantu nitu limacuéan; caj
xpalacata huantu huan y masiyuy anta litzucuy
tasitzi, taquiclhcatza, catuhud lalakcatzanican,
y niaj lalipahuén. 5 Necxnicu laksputa
xtasitzican tamakolh huanti nilay taakataksa
xtaluloktat Dios porque caj xman hud takalhiy
xalixcajnit xtalacapastacnican, porque xlacan
xman talacpuhuadn pi xlihuak huanti litanuy
nacapuxcuniy cristianos huanti talipahuan Cristo
nipara tzinu tuhua caj ucu natlajay lhuhua
tumin. 6 Masqui xlicana pi huanti talitaxtuy
xanapuxcun huanti talipahuan Cristo lhuhua
talitlajay amda tascujut huantu talakayanalh,
pero ni huda tumin sinoque lhuhua huantu
maklhtinan nac xlacatin Dios para paxcatlén caj
xmanhud huantu acatzunin takalhiy. 7 Porque
caj calacapastactit, acxni lacachinitdhu nac
caquilhtamact nitu liminitdhu, pus nachuna
litim acxni naniydhu nitu catiléhu. & Huata
capaxcatléhu y capaxuhudhu para kalhiydhu
quimaclacasquinitcdn  huantu lihuayanahu
xahua huantu lilhakanandhu. 9 Pero amakolh
cristianos huanti talacpuhuan xtakalhilh lhuhua
tumin xahua huantu talakatiy xlicana pi
camakatlajay xalixcdjnit <xtalacapastacnican
acxni taucxilha lhuhua tumin, vy hasta
talacpuhudn pi catuhua xtatldhualh masqui
huantu niaj camininiy; pero hua uma lixcajnit
talacapastacni camalaktzankeyahuay cristianos.
10 Amakolh huanti xman tapastacmanalh

natakalhiy lhuhua tumin catuhud huantu
lixcajnit  tzucuy talacapastaca y hasta
talilakmakan lata xtalipahudan Cristo y chuna chu
man taputzastalay ama tapatin huantu ankalhina
tapatimdnalh nac xmacnican.

Dios xlacsacnit Timoteo laqui nakalhiy
xliankalhina latamat

11 Timoteo, cumu macamaxquinita milatdmat
Dios porque hua lacsacnitdn, huix catzalani y
calakmakanti xlihuak huantu lixcajnit huata caj
xman calaktzaksa lacu akstitum nalipahuana
Cristo, nachund lacu nacapaxquiya xlihuak
cristianos, para tudcu akspulaydn paxuhuana
capati, y xlihuak minacu tlan cacatzi. 12 Luu
juerza catlahuani xlacata pi natatayaniya
tama mintacandjlat lata lipahuana Cristo,
y necxnicu calitldkuanti tama mintascujut
laqui namaklhtinana amd latdmat huantu
necxnicd laksputa nac akapun, porque caj
hua uma lilacsacnitdn Dios, y nachund huix
litaya nac xlacatincan lhuhua cristianos pi
nalipahuana Quimpuchinacdn. 13 Pus lanchu
nac xlacatin Quintlatican Dios huanti camaxquiy
xlatamatcan xlihuak huantu natalilatamay, y
nac xlacatin Jesucristo huanti masiyulh nac
xlacatin Pilato pi xlicana hua Xkahuasa Dios,
aquit climapeksiyan 14 pi akstitum camakantaxti
huantu climapeksiman, y nitu calakpali huantu
cuaniman laqui nitu nalihuanicana acalistan pi
nia makantaxtinita, y chunatiya tancs caliscujti
hasta acxni namimparay Quimpuchinacdan
Jesucristo. 15 Porque acxni nalakchan

quilhtamacu Dios huak namakantaxtiy huantu
aya laclhcahuilinit, porque xlicana pi caj xman
hua sacstu lanca Dios. Lata xlilhuhua reyes
huanti taanan nac caquilhtamacu hua atzinu
talipahu, y xlicana pi huak hua =xpuchina
lata tducu andn nac xlicalanca caquilhtamacu.
16 Xman hua tama huanti lama canecxnicahua,
y antanicu x1d lama hui aktum lanca taxkaket
huantu nipara chatum ticu lay malacatzuhuiy,
hua tamd Dios huanti nipara chatum ticu a
ucxilha na nipara ticu catiucxilhli. jXman hua
mininiy nalakachixcuhuiydhu, nacacninaniydhu
y napaxcatcatziniydhu xpalacata xlitlihueke
canecxnicahud quilhtamacul! Chunda calalh,
amén. 17 Amakolh cristianos huanti takalhiy
lhuhua tumin y caakataxtuniy huantu
tamaclacasquin uu nac  caquilhtamacuy,
cacalimapeksi pi ni catalilacataquinalh na
nipara catalipdhualh xtumincdn para tlan
nacalakmaxtuy, porque tumin nilay caquinti-
camaktayan porque nachuna laksputa. Huata
xman hud cacamasiyuni lacu luu natalipahuan
Dios huanti quincamaxquiyan xlihuak
huantu maclacasquindhu laqui ankalhina
nalipaxuhuaydhu. 18 Xliankalhind quilhtamacu
catatldhualh huantu lacuén tascujut laqui chuna
luu lacrrico natalitaxtuy caj xpalacata lacuan
xtascujutcdn huantu natatlahuay, xahuachi luu
acxtum catalimaktayaninalh xtumincdn huantu
xlacdn takalhiy. 19 Para chund natatlahuay
xlacdn lhuhua tamastokmanalh nahuan cumu
la xtumincan huantu acalistdn natalipaxuhuay
acxni nacamaxquicdn nac akapun ama latamat

huantu necxnicu laksputa.

20 Timoteo, luu catlahua litlan akstitum cama-
kantaxti huantu aquit climapeksinitan, huix ni
cakaxpatti y ni cacanajla amda tachuhuin huantu
caj xtalacapastacnican lacchixcuhuin huanti nji
talipahuan Dios huantu nitu limacuan masqui
tahudn pilanca talacapastacni huantu tamasiyuy.
21 Porque lhuhua huanti cumu talipahuanit pi
xlicana lanca talacapastacni huantu tahuan pus
hasta talilakmakanit Quimpuchinacan y niaj tali-
pahuan.

Y aquit clacasquin pi Quimpuchinacan Jesu-
cristo casiculanatlahuan.

